
				ఈ పుట అచ్చుదిద్దబడ్డది

నేఁడు నీ వొరుచేత నీలావు దూలి - పోడిమి చెడి యిట్లు భూమిపై నుండ

నే నెట్లు బ్రదుకుదు? నేమని వగతు? - నే నిను డించి యె ట్లేగుదుఁ బురికి?

సీత నా కేటికి? జీవ మేమిటికి? - నీతరుచరసేన లేటికి నాకు?

నోతండ్రి! నా కింక నుర్వి యేమిటికి? - నాతండ్రిక్రియ నన్ను నరయుచుండుదువు;6880

నావిధి నిను నేఁడు నాకారిచేత - నీవిధి నిటు సేసె నీరసం బెత్తి;

దేశదేశముల సతీజనంబులను - దేశదేశములందుఁ దివిరి బాంధవుల

నరసి కానఁగ వచ్చునట్టిదేశములఁ - బరఁగుతమ్ముని నెందుఁ బడయంగ వచ్చు,”

నని యచేతనుఁ డగు ననుజుపై వాలి - కనుఁగొని దిక్కులు కడుధైర్య మెడలి

“యన్నరో! నీవు న న్న న్నని పిలువ - నెన్నఁడు వినఁగల్గు నింక వీనులకు?

సీత సుమిత్రగా నీమతిఁ జూకు - చూతు న న్దశరథక్షోణీశుఁ గాఁగ

నెప్పుడు నాతోడ నెడఁబాయకుండు - దిప్పుడు పాడియే యెడఁబాయ నన్ను

నాతతవిషమఘోరారణ్యభూమి - బ్రీతి నయోధ్యగాఁ బెంపునఁ జూతు

పూవుపాన్పున నిద్రఁ బొందించుమేను - నీ వెట్లు నేర్చితి నేఁడు ఱానేలఁ?

బడియు నిద్రించెదు పరిణామ మొందు - పుడమిపై నందన పొలుపొంద నీవు;
6890

పదునాలుగేండ్లును బాయక నిద్ర - పదిలంబుగా డించి పన్నుగా నడవి

నరసి న న్రక్షించి యాజిమధ్యమున - నరులఁ జంపకపోవ నగునయ్య! నిద్ర!

నిద్ర నీ విట్లున్న నిజమయ్య! దీర్ఘ - నిద్ర మీయన్నకు నృపనందనుండ,

మీయన్న కెప్పుడు మిక్కిలి భక్తి - సేయుదు నేఁ డేల చింతింప వకట!

యున్నవంతయుఁ దూలి యుండెడుమాట - లిన్నియుఁ బొంపిరి నేల పల్కెదవు?

"రావణకోటుల రణములోఁ గూల్చి - భూవిభునందను భూసుతఁ గూర్తు"

నని నాకు వీనుల కసలారఁ బలుక - కునికికిఁ గత మేమి? యోపుణ్యమూర్తి!

యిప్పుడు మేల్కని యేల శ్రీరామ - తప్పఁ బల్కఁగ నీకుఁ దగునయ్య" యనుచు

“నొప్పెడిమాటలు నూఱడఁ జేసి - తప్పక కనువిచ్చి తనుఁ జూడు” మనుచు

రాసుతుకెంగేలు రమణమైఁ దిగిచి - భాసురంబుగ గండపాలికఁ జేర్చి
6900

ననుఁ దేర్పవే” యని నరనాథుఁ డపుడు - మనమునఁ దెలియక మహిమీఁదఁ బడియెఁ

బడియున్న యారఘుపతిమూర్చ దెలిపి - యడలు వారించి రాయగచరాధిపులు;

అంత ప్రభామండలాభీలుఁ డగుచు - నంతలో హనుమంతుఁ డరుగుదెంచుటయు

దేజంబు పెంపున దృష్టింపరాక - తేజోదివాకరదీప్తుఁ డైయున్నఁ

గపులెల్లఁ గలఁగి యుక్కట భీతిఁ బొంది - విపులతరభ్రాంతివివశులై తూల

నాలోనఁ గమలాప్తుఁ డని చూచి విభుఁడు - కాలకాలోదగ్రగతి నిండనుండఁ

‘గపికులాధీశులఁ గలయ నీక్షించి - "కపులార! సూర్యునిఁ గంటిరే మింటఁ?

జేకొని బహుపుణ్యశీలంబులందు - మాకులంబున కెల్ల మహిఁ గర్తయైన

